Коми Республика вӧзйис Рытыв-Войвыв регионъяслы участвуйтны дінмукостса кӧрт туй туристскӧй круиз балаын

Кыдзи пасйис Коми Республикаса Юралысь Вячеслав Гайзер, «Русский Север» («Роч Войвыв») бала вермас лоны визитнӧй карточкаӧн ӧттшӧтш некымын дінмулы, оз сӧмын аслыспӧлӧс местаяс ӧтувтӧмӧн, но ресурсъяс чукӧртӧмӧн. Кӧрт туй турсӧ вӧзйӧны лӧсьӧдны Коми Республикаын «Сияние Севера» туристскӧй поезд подув вылын. Медшӧр концепцияыс — лӧсьӧдны комфортабельнӧй  путешествие Москва - Санкт-Петербург - Великий Новгород - Вологда - Микунь - Мылдін - Ярославль — Москва маршрут кузя экскурсияяс да гажӧдчан уджтасъяс нуӧдӧм вылӧ сувталӧмӧн.

«Та дырйи баласӧ олӧмӧ пӧртӧмыс ышӧдас оз сӧмын туристъясӧс, но и инвесторъясӧс. Коми Республикаса Веськӧдлан котыр да «РКТ Тур» ИКК костын кырымалӧма нин ёртасьӧм йылысь меморандум да сёрнитчӧма нин сы йылысь, кыдзи лӧсьӧдны маршрутсӧ. Дерт, та могысь колӧ ӧтувтны вынъяссӧ и дінмуясын — лӧсьӧдны туризм инфраструктура, мый быть колӧ тайӧ юкӧнсӧ бура водзӧ сӧвмӧдӧм могысь. Тані сулалӧны ыджыд могъяс и дінму власьтъяс, и муниципальнӧй юкӧнъяс, и бизнес-сообществояс водзын. Сӧмын сэк, кор ӧтувтасны вынъяссӧ став партнёрыс, Роч Войвыв лоас гӧгӧрвоана и кыдзи бала, и кыдзи шойччӧм да гажӧдчӧм вылӧ Россияса аслыспӧлӧс район», - донъяліс баласӧ Коми Республикаса Юралысь Вячеслав Гайзер.

Москваын “Интурмаркет (ИТМ)-2013” войтыркостса VIII туристскӧй выставка вылын Коми Республикаса Веськӧдлан котырлӧн вӧзйӧм серти котыртісны “Роч Войвылын кӧрт туй туръяс сӧвӎӧдан проект – СЗФО регионъяслӧн ёртасянног” гӧгрӧс пызан. Аддзысьлігӧн, кӧні участвуйтісны Россияса Рытыв-Войвыв регионъясӧс петкӧдлысьяс, “Россияса кӧрт туйяс” ВАК компанияса котыръяс да туроператоръяс, вӧзйисны войтыркостса выль круиз. 

Кыдзи пасйис Коми Республикаса экономика сӧвмӧдан министр Антон Фридман, “Роч Войвыв” бала лоӧ колана инструментӧн локтысь туристъяскӧд уджалігӧн да Россияса регионъясын туризмлысь позянлунъяссӧ паськӧдігӧн. Турпоезд кутас мунны Россия Федерациялӧн аддзывлытӧм архитектурнӧй да вӧр-ва объектъясті, кутшӧмъясӧс пыртӧма ЮНЕСКО ставмирса озырлун лыддьӧгӧ. Турӧ пырасны разнӧй туризм прӧдуктъяс “Поезд плюс ...” формула серти (поезд + экскурсия», «поезд + спектакль», «поезд + выставка да с.в.). Та дырйи поездыс лоӧ оз сӧмын транспортӧн, но и кӧлеса вылын отельӧн.
“Коми Республикаса Веськӧдлан котыр дась нуӧдны бала збыльмӧдӧм серти дінму-партнёръяскӧд сёрнитчӧмъяс. Ми гӧгӧрвоам, мый ӧта-мӧдкӧд ёртасьӧмыс отсалас колана ногӧн урчитны донъяссӧ да вӧчны дінмуса олысьяс костын туризмсӧ регулярнӧйӧн”, - гӧгӧрвоӧдіс министр.

Ярославль, Новгород, Вологда обласьтъясӧс петкӧдлысьяс, а сідзжӧ Россия Федерацияса культура министерство да Федеральнӧй туризм агентство кӧсйысисны кырымавны ёртасьӧм йылысь сёрнитчӧм. Пыртісны и содтӧдъяс. Торйӧн нин, Новгород обласьтса туризм комитетса веськӧдлысь Сергей Флюгов вӧзйис сӧгласуйтны поездлысь мунан кадколастсӧ проектын участвуйтысьяслӧн олӧмын лоӧмторъяскӧд. Тайӧ, сылӧн видзӧдлас серти, “отсалас путешествуйтысьяслы тӧдмасьны уджтаслӧн аслыспӧлӧслуннас да кыпӧдас налысь бур кӧсйӧмъяссӧ”.

Примитісны решение аддзысьлыны удж серти Коми Республикаын да Санкт-Петербургын, кӧні кутасны видлавны дінмуяслысь канму-асшӧр ёртасян формаяс. Помӧдз “Роч Войвыв” войтыркостса кӧрт туй круиз баласӧ арталӧны лӧсьӧдны 2013 во помын. Планируйтӧны петкӧдны маршрутсӧ Россияса да суйӧрсайса туризм рынок вылӧ 2014 воын.
